Nafarroako Parlamentuko Mahaiak, 2016ko azaroaren 2an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea María Teresa Sáez Barrao andreak aurkezturiko mozioa, zeinaren bidez Nafarroako Parlamentuak Espainiako Gobernua premiatzen baitu Vatikanoko estatuarekin 1979ko urtarrilean sinatutako akordio guztiak indargabetu ditzan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2016ko azaroaren 2an

Lehendakaria: Ainhoa Aznárez Igarza

MOZIOAREN TESTUA

Podemos-Ahal Dugu parlamentu-taldeari atxikitako foru parlamentari María Teresa Sáez Barrao andreak, Legebiltzarreko Erregelamenduan xedatuaren babesean, honako mozio hau aurkezten du, Osoko Bilkuran eztabaidatu eta bozkatzeko.

1979ko urtarrilaren 3an, Espainiako Konstituzio berriak indarra hartu ondotik bost egun baino iragan ez zirenean, Vatikanoko Hirian sinatu ziren “Espainiako Estatuaren eta Egoitza Santuaren arteko akordioak”.

Lau dira sinatutako akordioak:

– Gai juridikoei buruzko akordioa.

– Irakaskuntzari eta gai kulturalei buruzko akordioa.

– Indar Armatuendako erlijio-laguntzari eta apaizen eta erlijiosoen soldadutzari buruzko akordioa.

– Gai ekonomikoei buruzko akordioa.

Akordio horietan berrikusi zen 1953ko Konkordatua, diktadura frankistan sinatua, nazionalkatolizismoaren printzipioei jarraituz. Hala sektore laikoek nola talde katoliko batzuek hainbat aldiz adierazi dute 1979an sinatutako akordioetan frankismoaren mesede eta salbuespen asko daudela, gai juridiko eta ekonomikoetan eta hezkuntzan.

Akordio horiek Konstituzioaren aurreko aldian negoziatu ziren, eta pribilegio ugari eman zizkioten Espainiako Apezpiku Batzarrari. Beraz, Espainiako Estatuaren izaera ez-konfesionalaren eta Espainiako Konstituzioaren aurkakoak dira. Aldi berean, Espainiako herritarren erabakimena higatzen dute hezkuntzako gaietan, kalte ekonomikoa dakarte eta, azken buruan, espainiar subiranotasuna atzerriko estatu baten menpe uzten dute.

Erabaki proposamena:

1. Nafarroako Parlamentuak adierazten du nafarrek eskubidea dutela beraien erabakiak hartzeko Foruaren Hobekuntzan eta Espainiako Estatuak eskualdatutako eskumenetan ezarritakoari jarraikiz. Halaber, adierazten du erabaki subirano horiek atzerriko estatuen esanetara egotearen aurka daudela erabat.

2. Nafarroako Parlamentuak berresten du, Hezkuntzaren Lege Organikoaren 6.bis artikuluaren 2.c) idatz-zatiaren arabera, hezkuntzako administrazio eskudunei dagokiela –eta, beraz, Nafarroako Foru Komunitateari ere bai– “ezartzea zein izanen den berariazko ikasgaien blokeko ikasgaien edukien ordutegia”, eta horien artean erlijio ikasgaia sartzen da.

3. Nafarroako Parlamentuak Espainiako Gobernua premiatzen du, “Espainiako Estatuaren eta Egoitza Santuaren arteko akordioak” izenarekin Vatikanoko Estatuarekin sinatutako akordio guztiak indargabetu ditzan, 1979ko urtarrilean atzerriko lurraldean sinatu eta Konstituzioaren aurreko aldian negoziatu zirenak, pribilegio ugari ematen dizkiotelako Espainiako Apezpiku Batzarrari, eta, horren ondorioz, Espainiako Estatuaren izaera ez-konfesionalaren eta Espainiako Konstituzioaren aurkakoak direlako.

4. Nafarroako Parlamentuak Espainiako Gobernua premiatzen du behar diren lege-aldaketak egin ditzan, erlijio ikasgaia ez dadin sar Espainiako hezkuntza sisteman, hezkuntza moderno, zientifiko, berritzaile eta kalitatezko baterantz aurrera egiteko.

